
Konferencija  za  novinare
30.juni:  VISOKI  PREDSTAVNIK
OBJAVIO MJERE PODUZETE PROTIV
ONIH  KOJI  OPSTRUIRAJU
MEĐUNARODNI KRIVIČNI TRIBUNAL

Sazvao  sam  ovu  konferenciju  za  novinare  kako  bih
prezentirao ekstenzivan paket mjera koje ja, i ostali,
poduzimamo kako bismo pomogli da  “Ne” koje je NATO
izrekao za Partnerstvo za mir što prije postane “Da”, te
da otklonimo blokadu koja ugrožava ambicije ove zemlje
da se pridruži modernoj Evropi
Cilj  svega  ovoga  je  jednostavan.  Da  se  eliminiraju
opstrukcionisti koji stoje na putu omogućavanja Bosni i
Hercegovini da konačno ispuni svoje međunarodne obaveze
prema Međunarodnom krivičnom tribunalu – što je temeljni
uslov ne samo za NATO, već isto tako i za Evropsku
uniju,  kako  je  to  jasno  naznačeno  u  Studiji
izvodljivosti  Evropske  komisije.  Ono  o  čemu  ovdje
govorimo  su  vrijednosti  i  standardi,  vrijednosti  i
standardi na kojima počiva Evropska unija, i koje BiH
mora  ispoštovati  ukoliko  želi  da  napreduje  u  svojim
odnosima sa Evropskom unijom
Iako  može  zvučati  šokantno,  nije  pretjerano  reći  da
izostanak potpune saradnje sa Haškim tibunalom od strane
BiH  sada  predstavlja  glavnu  prepreku  da  ova  zemlja
postane  stabilno,  mirno  i  prosperitetno  evropsko
demokratsko  društvo
Dozvolite mi da objasnim zašto. Integriranje u NATO i
Evropsku  uniju  pruža  najbolju,  u  stvari,  jedinu,
garanciju za dugoročni mir i stabilnost koja stoji na
raspolaganju ovoj zemlji. Jednog dana, kao članici NATO

saveza  i  Evropske  unije,  nezamislivo  je  da  bi  ovoj
zemlji ikada bilo dozvoljeno da ponovi svoju tragičnu
prošlost. To je poklon, nagrada, to se mora ostvariti
Ali, u Istanbulu, zahtjev BiH za članstvo u NATO-vom
programu Partenrstvo za mir odbijen je ne zbog toga što
BiH nije uspjela da provede reforme. Naprotiv, BiH je
provela  reforme.  U  Istanbulu,  NATO  se  složio  da  su
organi  vlasti  BiH  uradili  nešto  što  bi  samo  prije
nekoliko godina bilo nezamislivo: postavile su oružane
snage ove zemlje pod jedinstvenu komandu na državnom
nivou
Ne, zahtjev BiH za članstvo u Partnerstvu za mir je
odbijen ne zbog toga što vlasti nisu provele reforme već
iz jednog jednostavnog razloga: zbog toga što mala grupa
korumpiranih političara i opstrukcionista smatra da je
pomaganje Radovanu Karadžiću i drugim optuženim za ratne
zločine  da  izbjegnu  pravdu  važnije  od  sigurnosti  i
prosperiteta običnih građana
Dozvolite  mi  da  vam  citiram  ono  što  su  lideri  NATO
saveza izjavili u vezi sa ovim u Istanbulu: “Zabrinuti
smo  da  BiH,  naročito  opstrukcionistički  elementi  u
entitetu Republika Srpska, nisu ispunili svoju obavezu
da  u  potpunosti  sarađuju  sa  Međunarodnim  krivičnim
tribunalom,  uključujući  hapšenje  i  prebacivanje
optuženih za ratne zločine pod jurisdikciju Tribunala,
što  je  temeljni  uslov  za  zemlju  da  se  pridruži
Partnerstvu za mir. Također tražimo sistematske promjene
koje su potrebne da bi se razvile efikasne sigurnosne
strukture i strukture za provođenje zakona”
NATO postupa prema svakoj zemlji u skladu sa onim što
ona uradi.  A u slučaju BiH, to znači da ona mora
uhapsiti  haške  bjegunce  prije  nego  se  bude  mogla
pridružiti Partnerstvu za mir. Nema svrhe žaliti se, kao
što su to neki učinili, da ovo nije pravedno. Žalbe neće
uticati na NATO da promijeni svoju odluku.
Niti će – što je jednako važno za dugoročnu stabilnost i
prosperitet BiH – uvjeriti Evropsku uniju da sa BiH



otvori pregovore o stabilizaciji i pridruživanju, tako
da bi zemlja mogla formalno krenuti putem koji će je u
konačnici dovesti do članstva u Evropskoj uniji. Samo će
to djela postići
Pa, šta uraditi sada?
Naš posao je da uradimo sve što možemo da “Ne” koje je
NATO izrekao u Istanbulu pretvorimo u “Da” što je prije
moguće, te da spriječimo da izostanak saradnje od strane
BiH odgodi pregovore sa Evropskom unijom
U svim mjerama koje ću upravo objaviti, rukovodio sam se
jednim  ciljem  –  jednom  svrhom:  da  BiH  dovedemo  u
članstvo Partnerstva za mir što je brže moguće, te da
uklonimo prepreku koja remeti odnose BiH sa Evropskom
unijom
Što znači da trebamo što je prije moguće  uvjeriti NATO
i  Evropsku  uniju  da  je  opsturkcionizam  BiH  prema
Međunarodnom  krivičnom  tribunalu  okončan
Danas,  ja  i  ostali,  uključujući  Sjedinjene  Američke
Države  i  Evropsku  uniju,  objavljujemo  10  početnih,
koordiniranih mjera koje će pomoći da se ostvari taj
cilj
Dozvolite mi da budem jasan šta ove mjere jesu, a šta
nisu
Ove mjere nisu napad na RS i njene nadležnosti. Status
RS  je  osiguran  u  skladu  sa  Daytonskim  mirovnim
sporazumom
One nisu usmjerene protiv bosanskih Srba. Čak naprotiv.
Ove mjere su usmjerene protiv osoba koje opterećuju i
otimaju od većine Srba koji se pridržavaju zakona, a
čije institucije i zajednica su suviše dugo taoci lopova
i razbojnika koji ih pljačkaju i koji im onemogućavaju
da svoju budućnost ostvare kao dio Evrope i NATO-a.
Ove  mjere  nisu  ni  nediskriminatorni  napad  na  jednu
političku  stranku  –  ovo  je  ciljana  akcija  protiv
korumpiranih i opstrukcionističkih snaga ma gdje da se
nalaze.
Sve u svemu ove mjere predstavljaju rašćišćavanje trulog



drveća kako bi Republika Srpska i Bosna i Hercegovina
mogle graditi novu budućnost.
Ove mjere imaju poseban naglasak na tri aspekta. One
smanjuju uticaj onih osoba u Republici Srpskoj koje se
koriste korupcijom da bi opstruirali napretak ove zemlje
u  pravcu  ostvarenja  stabilnosti,  prosperiteta  i
vladavine prava. Njima se ohrabruju osobe koje posjeduju
informacije i koje mogu da pomognu Haškom tribunalu da
to i učine. Pored toga, nadam se, one će promovisati
reformu unutar SDS-a, stranke koja je najodgovornija što
Karadžić nije doveden pred lice pravde.
Dopustite mi da vam izložim čitav paket mjera:
Prvo, Evropska unija je upravo objavila da je dodala još
trinaest osoba na našu Listu za zabranu dobijanja viza
zbog  njihovog  pomaganja  osobama  koje  su  optužene  od
strane Haškog tribunala da izbjegnu pravdi ili njihovih
aktivnosti  na  bilo  koji  drugi  način  koje  su  mogle
opstruirati Tribunal u njegovom radu. Potpun spisak ćemo
dostaviti nakon konferencije za štampu. Ali slijedeća
imena su dodata toj listi:

ŽELJKO BAGIĆ
LJUBO ČESIĆ
ŽELJKO DILBER
DRAGOMIR KESEROVIĆ
DARGAN KIJAC
ANTE MAKSAN
MILAN NINKOVIĆ
VELIBOR OSTOJIĆ
HRVOJE PETRAC
BRANISLAV PUHALO
MIRKO ŠAROVIĆ
RATOMIR SPAJIĆ
MILAN ZOGOVIĆ

Drugo,  Sjedinjene  Države  su  danas  stavile  i  jedno
preduzeće – Srpske šume- kao i slijedeće tri osobe na
svoju listu. To su:

SAVO KRUNIĆ, direktor Srpskih šuma



MILE PEJČIĆ, Centar javne bezbjednosti Bijeljina
ZORAN PETRIĆ, Centar javne bezbjednosti Bijeljina

Kao  podrška  ovoj  mjeri  ja  sam  objavio  i  nalog  za
zamrzavanje bankovnih računa ove tri osobe u BiH te svu
trojicu  smijenio  sa  njihovih  funkcija  u  policiji  i
Srpskim šumama.
Treće, kao podrška Izvršnoj naredbi SAD-a, danas sam
ovlastio  Ured  specijalnog  revizora  da  provede
finansijsku  reviziju  u  Srpskim  šumama.  Informacije,
uključujući  finansijsku  reviziju  provedenu  u  SDS-u,
ukazuju  na  mogućnost  da  se  Srpske  šume  koriste  za
finansiranje kriminalaca i mreže ratnih zločinaca. Stoga
želim da revizori verificiraju situaciju kako bih mogao
razmotriti dalje korake koji bi trebali biti preduzetii
da bi se ovo preduzeće očistilo i prestale sumnje da ono
daje podršku kriminalcima i ratnim zločincima.
Četvrto,  danas  sam  donio  odluku  da  smijenim  Dragana
Kalinića sa njegove funkcije vodeće osobe u SDS-u i
predsjedavajućeg  Narodne  skupštine.  Ova  odluka  je
utemeljena na uvidima finansijske revizije Specijalnog
revizora u račune SDS-a te implikacijama koje je to
imalo na odluku NATO-a donesenu u Istanbulu da obustavi
priključivanje BiH Programu za mir.
Odgovornost  Dragana  Kalinića  kao  vodeće  osobe  svoje
stranke  je  bila  da  obezbijedi  adekvatnu  finansijsku
kontrolu  u  stranci  čime  bi  se  spriječila  prevara,
zloupotreba i kriminal. Njegova odgovornost je bila da
obezbijedi da SDS podnese Izbornoj komisiji istinite i
kompletne finansijske izvještaje. Prije svega,  njegova
odgovornost je bila da obezbijedi bez ikakve sumnje da
stranka  koju  je  osnovao  Radovan  Karadžić  više  ne
finansira tu osobu u svjetlu dokaza, uključujući i pismo
Radovana  Karadžića  koje  ukazuje  na  postojanje
finansijske  veze  sa  SDS-om.
Kao  što  pokazuje  finansijski  izvještaj  specijalnog
revizora, gosp. Kalinić nije ispoštovao nijednu od ovih
odgovornosti.



Naša peta i šesta mjera se takođe odnosi na pregled
finansija SDS-a i sveopću zabrinutost da SDS i dalje
finansira mreže za podršku osobama optuženim za ratne
zločine. Danas sam od banaka u RS-u zatražio da zamrznu
sve račune općinskih kancelarija SDS-a – njih oko 60.
Finansijski  izvještaj  specijalnog  revizora  ukazuje  na
nedostatak jedinstvenog računa kao glavnu strukturalnu
slabost u SDS-ovom sistemu finansijske kontrole. Stoga
sam naložio SDS-u da otvori jedinstveni račun sa jasnom
i striktnom kontrolom finansijskih prihoda i rashoda.
Kada to urade, novac sa zamrznutih računa SDS-a biće
prebačen na ovaj račun.
Osim  toga,  s  obzirom  da  su  tako  očigledno
zloupotrijebili javna sredstva u prošlosti, danas sam
odlučio  da  preusmjerim  preostala  javna  sredstva
namijenjena SDS-u za ovu godinu – negdje oko milion KM –
državnim  institucijama  koje  se  bave  pitanjima  ratnih
zločina i koja pokušavaju osigurati da političke stranke
poštuju zakon. Ovaj milion KM koji bi otišao SDS-u će
umjesto toga podijeliti SIPA, Odjel za ratne zločine
Suda BiH, i Izborna komisija.
Mi ćemo i dalje nastaviti sa presumjeravanjem javnih
sredstava namijenjenih SDS-u državnim institucijama sve
dok Karadžić ne bude uhapšen i dok BiH ne bude potpuno
sarađivala sa Međunarodnim krivičnim tribunalom u Hagu.
Sedmo,  odlučio  sam  da  bi  bilo  ispravno  smijeniti
ministra Đerića iz Ministarstva za unutrašnje poslove
RS-a  na  osnovu  ministarske  odgovornosti.  Time  ne
podrazumijevam da ministar Đerić ima bilo kakve lične
veze  sa  ratnim  zločincima  i  kriminalnim  radnjama.
Međutim,  zbog  činjenice  da  njegovo  Ministarstvo  nije
uhapsilo  haške  optuženike,  BiH  nije  primljena  u
Partnerstvo za mir. U bilo kojoj evropskoj demokratiji,
očekivalo bi se da odgovorni ministar plati političku
cijenu za takav propust.
Naša  osma  mjera  se  odnosi  ponovo  na  MUP  Republike
Srpske. Danas sam smijenio nekolicinu viših policijskih



službenika,  uključujući  i  opstrukcioniste,  komandire
uniformisane i krivične policije.
Iako SDS ima moralnu i političku odgovornost da omogući
Karadžićevo privođenje u Hag, policija Republike Srpske
ima primarnu ustavnu i zakonsku obavezu da to uradi.
Ali, postoje ljudi koji rade u policiji Republike Srpske
koji opstruiraju pokušaje hapšenja osoba optuženih za
ratne zločine, i ti ljudi moraju biti smijenjeni sa
odgovornih mjesta.
Naša  osma  mjera  se  odnosi  na  cjelovitu  reformu
policijskih snaga u BiH. Ovo je možda najvažnija od svih
mjera. Došlo je do značajnog napretka u kapacitetu i
spremnosti policijskih snaga uz podršku prvo IPTF-a, a
sada EUPM-a. Međutim, jasno je da struktura policijskih
snaga u BiH onemogućuje efikasnu akciju ne samo protiv
opasnih i uticajnih optuženika za ratne zločine, nego
uopće protiv kriminalaca na visokom nivou od kojih mnogi
zloupotrebljavaju svoja mjesta u svrhu krađe novca od
građana i poreskih obveznika iz RS-a i BiH. Istambulski
komunike posebno spominje ovu oblast i poziva BiH da
ojača svoje policijske strukture kako bi se pridružila
Partnerstvu za mir.
Premijer  i  ja  ćemo  održati  odvojene  konferencije  za
štampu u petak, sa novim predsjedavajućim Komisije za
reformu policije koja će uskoro biti uspostavljena i
policijskim  komesarom  Carty-em  iz  EUPM-a.  Ali,  nakon
izjave  sa  Istambulskog  samita,  djelokrug  koji  ću
odrediti  za  Komisiju  za  reformu  policije  zahtijeva
značajno jačanje državnih policijskih struktura kako bi
nam  omogućile  efikasnije  hvatanje  ratnih  zločinaca.
Ništa  se  neće  podrazumijevati,  niti  otpisati.  Ali,
dozvolite mi da naglasim da će naš prioritet biti da
osiguramo  da  građani  ove  zemlje  koji  poštuju  zakon
dobiju policiju koja će biti struktuirana na takav način
da  služi  njihovim  interesima,  a  ne  interesima
korumpirane  manjine.
Jedna zaključna opaska. Sve ove mjere, koliko god bile



oštre i bitne, nisu dovoljne.    
Republika Srpska  je već previše dugo u šaci male bande
korumpiranih  političara  i  kriminalaca.  Same  po  sebi
mjere koje sam upravo naveo neće razbiti njihov stisak
koji paralizira BiH.
Moramo se riješiti tumora obstrukcionizma i korupcije u
strukturama Republike Srpske i ništa drugo osim velikog
hirurškog zahvata neće biti dovoljno
Zato sam odlučio da poduzmem mjere kako bi se raščistile
korumpirane  i  obstrukcionistčke  strukture  u  Republici
Srpskoj, a posebno SDS, i iskorijenili oni ljudi koji
nose  najveću  odgovornost  za  stvaranje  atmosfere
tajnovitosti, zastrašivanja i  krivičnog nekažnjavanja
koja omogućava optuženim ratnim zločincima da izbjegnu
lice pravde
U skladu sa tim moja deseta mjera je da smjenim ove
ljude sa javnih i stranačkih funkcija. Većina, ali ne
svi, su članovi SDS-a
Sve skupa smjenjujem oko 60 ljudi danas. Među njima 11
osoba je trajno smjenjeno. Od njih, 48 se može vratiti
javnom životu kada Radovan Karadžić bude u Hagu, a BiH i
njen  entitet  Republika  Srpska  budu  ispoštovali  svoje
međunarodne obaveze prema Haškom tribunalu
Lista  imena  će  biti  dostupna  nakon  konferencije  za
štampu
SDS  je  stranka  koja  se  razlikuje  od  svih  drugih  u
Republici Srpskoj. Osnovao ju je najtraženiji bjegunac u
Evropi, Radovan Karadžić. Tokom rata, ona je postala
mreža  kriminala  koja  se  uvukla  i  korumpirala  gotovo
svaku instituciju u Republici Srpskoj. Njeni članovi su
umješani u ratne zločine i mnogi su optuženi. Skoro
deset  godina  nakon  rata,  ova  stranka  je  još  uvijek
povezana sa organizovanim kriminalom kojim se pljačka
ova zemlja i sa čovjekom koji ju je osnovao  
Ovaj stav nije sporan. Ovo je mišljenje obavještajnih
agencija, međunarodnih organizacija koje djeluju u BiH i
mnogih  pojedinaca  u  bh.  agencijama  za  sprovođenje



zakona, u vezi sa kojim postoji koncenzus. To je također
svakodnevnica desetina hiljada ljudi koji žive Republici
Srpskoj
SDS  se  mora  reformisati,  a  oni  koji  su  povezani  sa
kriminalom i ratnim zločinima moraju biti smjenjeni sa
uticajnih funkcija. Iskreno se nadam da će oni koji sada
preuzmu  vođstvo  stranke  raščistiti  sa  prošlošću  i
osigurati  da  se  veze  sa  kriminalom  jednom  zauvijek
prekinu. Moja odluka je osmišljena tako da im ostavlja
samo tu mogućnost. Nadam se da će je iskoristiti
Moram jasno staviti na znanje da će, ako to ne urade,
uslijediti dalje mjere. Ne možemo dozvoliti da cijela
BiH bude taoc nekolicine ljudi koji kradu od ljudi i ne
prihvataju vladavinu međunarodnog prava
Ovo su teške i bolne mjere. Međutim, vjerujem da su
neophodne  ako  BiH  želi  raščistiti  sa  prošlošću  i
otvoriti vrata boljoj budućnosti kao moderna evropska
demokracija, i jednog dana kao član i Evropske unije i
NATO-a.


